
514 yanvar 2018-ci il, bazar

 � Neçə müddətdir ki, neftin 
qiyməti qalxır. Hazırda dünya 
bazarında “Brent” markalı neftin bir 
barreli 69,10 dollara, “WTT” markalı 
neftin bir barreli 63,50 “Azeri Light” 
markalı neftin bir barreli isə 71,25 
dollara satılır. Bu artım uzunmüddətli 
və davamlı ola bilərmi? Ümumiyyətlə, 
neftin qiymətləri ətrafında nələr baş 
verir? Bu suallarla iqtisadçı ekspert, 
professor Fikrət Yusifova  müraciət 
etdik. O dedi:

– Son aylar ərzində neftin qiymətlərində 
baş verən artımı bilavasitə dünya iqtisadiy-
yatında baş verən pozitiv dəyişikliklərlə 
bağlamaq düzgün deyil. Burada əsas rol 
oynayan iki fərqli proseslər var. Birincisi, 
dünyanın ayrı-ayrı yerlərində baş verən və 
bu qiymətlərə müəyyən qədər təsir göstərə 
bilən lokal hadisələrdir. Şimal dənizindən 
gündəlik 450 min barrel neft nəql edən 
Forties neft boru kəmərinin təmirə dayan-
dırılması, Amerika Birləşmiş Ştatlarında 
neft ehtiyatlarının həcminin azalmasına dair 
məlumatlar, İraqda kürd muxtariyyatının 
yaradılması ilə bağlı keçirilmiş referen-
dumdan sonra baş vermiş hərbi qarşıdurma, 
Səudiyyə Ərəbistanında dövlət çevrilişi 
cəhdləri, İranda baş verən son çaxnaşmalar 
neftin qiymətlərinin yüksəlməsinə təsir edən 
lokal amillər sırasındadır. 

Bəs qiymətlərə bilavasitə təsir edən əsas 
faktorlar hansılardır? 

Bu sırada əsas yeri neftin qiymətlərinin 
yüksəlişinə OPEK-ə üzv olan ölkələrin 11 
neft hasil edən, lakin OPEK-ə üzv olmayan 

digər ölkələrlə birgə qəbul etdiyi qərar tutur. 
Həmin qərara əsasən, sutka ərzində neft 
hasilatı 1,8 milyon barrel azaldılıb. 2016-cı 
ilin yanvar ayında qəbul edilmiş bu qərarın 
müddətinin əvvəlcə 2018-ci ilin aprel ayına 
qədər, ötən ilin noyabrında isə 1 yanvar 
2019-cu ilə qədər uzadılması OPEK və ona 
dəstək verən 11 ölkənin məramının ciddi 
olmasından xəbər verir və bu addım bazarda 
neftin qiymətlərinin yüksəlməsinə yaxşı 
zəmin yaradır. 

Bu il neftin qiymətlərinə əhəmiyyətli 
təsir edə biləcək başlıca amil Amerika 
Birləşmiş Ştatlarında qeyri-ənənəvi üsulla 
çıxarılan şist  neftin hasilatının artırılma-
sı ola bilər. “Qara qızıl”ın  bir barrelinin 
110-115 dollar olduğu 2014-cü ildə ABŞ-da 
bir barrel şist neftin maya dəyəri 85 dollar 
ətrafında idi. Qiymətlər aşağı düşməyə 
başladıqda şist neft istehsalçıları onun 
hasilatını azaldaraq xərclərini optimallaş-
dırmaq istiqamətində ciddi addımlar atmağa 
başladılar. Yeni texnologiyaların işlənib ha-
zırlanmasına qoyulan investisiyalar ən qısa 

zamanda özünü doğrultdu. Daha doğrusu, 
yeni texnologiyaların tətbiqi şist neftin 1 
barrelinin maya dəyərinin 3 dəfədən də çox 
aşağı salınmasına imkan verdi və nəticədə 
şist neftin maya dəyəri ənənəvi üsulla çıxa-
rılan neftin maya dəyərinə yaxınlaşdı. 

Bu səbəbdən indi dünya neft bazarındakı 
qiymətlərə ciddi təsir edə biləcək əsas amil 
ABŞ-da şist neftin hasilatının artırılması 
istiqamətində atılan addımlar hesab olunur. 
Təkcə Şevron şirkəti 2018-ci ildə şist neft ha-
silatının artırılması işlərinə 4 milyard dollar 
investisiya qoymağı planlaşdırır. Bu inves-
tisiyalar hesabına 2018-ci ildə gündəlik neft 
hasilatının 400 min barrel artımı gözlənilir. 
2020-ci ilə qədər  həmin rəqəmin 1,4 milyon 
barrelə çatdırılması nəzərdə tutulur. 

Neftin qiymətləri ətrafında baş verən 
bu proseslərin, qiymətlərə təsir edən lokal 
və digər amillərin aradan qalxacağı təqdirdə 
ucuzlaşma prosesi  qaçılmaz olacaq.  
Ekspertlərin fikrincə, 2018-ci ildə neftin 
qiyməti hətta 40 dollara  da düşə bilər.

Söhbəti qələmə aldı: 
Əlipənah BAYRAMOV, “Xalq qəzeti”

 � Ötən il dekabrın 18-də Milli Olimpiya Komitəsində keçirilən 
2017-ci ilin idman yekunlarına həsr olunan mərasimdə Azərbaycan 
Prezidenti, Milli Olimpiya Komitəsinin Prezidenti İlham Əliyev çıxışında 
ölkəmizdə idmanda qazanılan parlaq nəticələrdən geniş söhbət açdı, 
görülən işlərə, qazanılan uğurlara yüksək qiymət verdi. Respublikamızın 
idman aləmində fərəh doğuran göstəriciləri hər birimizin qəlbini fərəh və 
qürur hissi ilə doldurdu. Dövlətimizin başçısının “Azərbaycan idmançıları 
bu il bütün beynəlxalq yarışlarda 851 medal qazanmışlar ki, onlardan 
347-si qızıl medaldır” sözləri hesabat dövründə idman kollektivlərinin necə 
yüksək zirvələr fəth etmələrinin əyani sübutu kimi diqqət çəkdi. 

Sözügedən mərasimdə ölkə rəhbərinin 
vurğuladığı idman uğurları gənclərin yarış 
meydançalarında güc, qüvvə, hünər, yüksək 
iradə göstərmələrini ifadə etməklə bərabər, 
həm də onların məşqçilərinin, ölkə tarixinə 
xüsusi səhifə yazan veteran atletlərin qədir-
qiymətini xatırlatmaq baxımından mühüm 
önəm daşıyırdı. 

Mərasimin sonunda 2017-ci ildə 
yüksək nailiyyətlər qazanan idmançılara və 

idman mütəxəssislərinə mükafatlar təqdim 
olundu. Mükafatçılar sırasında Kamal 
Məhəmməd oğlu Əhmədovun adı çəkiləndə 
sevincdən gözlərim yaşardı, xəyalən 62 il 
əvvəlin şirin xatirələrini yenidən yaşadım.

...1955-ci il idi. Azərbaycan Pedaqoji 
İnstitutunda (indiki N. Tusi adına ADPU) 
təhsil alırdıq. Bədən tərbiyəsi dərsləri 
institutun uyğunluqlara malik zalında tədris 
edilirdi. Burada həm güləş bölməsinin 

məşqləri, həm də respublika yarışları 
keçirilirdi... Kamal da o zaman pedaqoji 
institutun bədən tərbiyəsi fakültəsinin 
yuxarı kursunda oxuyurdu. Adlı-sanlı id-
mançı kimi tanınırdı. İdman ustası idi. Hər 
çıxışı, elə məşqləri də idman həvəskarları, 
tamaşaçılar tərəfindən maraqla qarşılanırdı. 
Kamalın güləşdə öz üslubu, dəsti-xətti var 
idi. İdman döşəyi üzərində çox çevik dav-
ranırdı: bir də görürdün ki, qeyri-adi fənd 
işlədərək rəqibinin ayağını yerdən üzdü, 
onu başı üzərinə qaldıraraq yerə çırpdı. 
Yarışların baş hakimi arabir əlinin işarəsi ilə 
“prosesi” dayandırır, idmançılardan birinə 
“passiv çıxışa görə” irad tuturdu. Bu hal 
meydanı daha da qızışdırırdı.

Kamal, adətən qalib gələrdi. Hakim 
onun əlini yuxarı qaldırıb qələbəni təsdiq 
edəndə biz tamaşaçılar da sevinc içərisində 
uzun-uzadı əl çalar, dostumuzu yeni uğurla-
ra ruhlandırardıq...

... Aradan bir müddət keçdi, Kamalın 
qardaşı Sarı Əhmədov da ordudan qayıdıb 

təhsilini davam etdirdi, güləşçilər dəstəsinə 
qoşuldu. İndi iki qardaş tez-tez döşək 
üzərinə çıxır, əzmlə güləşir, uğurlar qazanır, 
doğma institutun şərəfini ucaldırdı. 

Bir müddət sonra qardaşların sorağı 
fakültənin əsasında yaradılan müstəqil 
institutdan gəldi. Kamal həmin ali təhsil 
müəssisəsini bitirdi. Biz də institutda 
təhsilini başa vurub rayona qayıtdıq. Ancaq 
dostumun uğurlu çıxışları xatirimdən 
silinmirdi. Mətbuatı izləyir, ondan soraq 
öyrənməyə çalışırdım. Bir ara eşitdim ki, 

Kamal rayona qayıdaraq, burada idman 
işini canlandırıb, güləş bölməsinin uğurları 
artıb. Onu, eyni zamanda, komsomol işinə 
cəlb edib, raykomun katibi seçiblər. Kamal 
da öz növbəsində böyük şövqlə işə girişib, 
gənclər təşkilatının fəaliyyətini daha da 
yaxşılaşdırıb. Elə bu səbəbdən də Qazaxda 
sayılıb-seçilən idmançıların sıraları xeyli 
genişlənib. 

...Kamal hazırda ölkə Prezidenti-
nin fəxri təqaüdçüsüdür. Milli Olimpiya 
Komitəsində keçirilən 2017-ci ilin idman 
yekunlarına həsr olunan mərasimdə isə 
Azərbaycan Prezidenti tərəfindən Kamal 
Əhmədova “Əməkdar bədən tərbiyəsi və 
idman xadimi” adı verilib... 

...Veteranlar, idman tarixinə səhifə ya-
zanlar unudulmur, onlara hər zaman hörmət 
və ehtiramla yanaşılır, gənclərə nümunə 
göstərilir. 

Bu gün Kamal Əhmədov ömrünün 90-
cı zirvəsinə yaxınlaşır. Dostuma cansağlığı 
arzulayır və deyirəm: Möhkəm dayan, 
veteran idmançı!

Əsgər ƏSGƏROV, 
Azərbaycan Jurnalistlər 

Birliyinin üzvü

 � Hamının yadındadır. Azərbaycanın dövlət 
müstəqilliyinin elan edilməsindən təxminən yarım il 
əvvəl – 1991-ci il martın 17-də Azərbaycan SSR Ali 
Sovetinin sessiyasındakı çıxışında deputat Heydər 
Əliyev 20 Yanvar faciəsini növbəti dəfə çox sərt şəkildə 
şərh etmişdi: “...1990-cı il yanvarın 20-də ittifaq dövləti 
tərəfindən Azərbaycan xalqına qarşı hərbi təcavüz 
edilmişdir. Heç bir əsas olmadan, xəbər vermədən, dövlət 
qanunlarını kobudcasına pozaraq, Bakı şəhərinə müasir 
silahlı sovet ordusunun qoşun hissələri yeridilmiş, 
onlar vəhşilik, qəddarlıq etmiş, nəticədə nahaq qan 
tökülmüş, yüzlərlə adam həlak olmuş, xəsarət almış, 
itkin düşmüşdür”.

Ulu öndərin həmin tarixdən 
əvvəl bu məzmunda Moskvada, 
Naxçıvanda və Bakıda çox-
saylı çıxışları olmuşdu və biz 
həmin sənədlər arasından bu 
sitatı təsadüfən seçmədik. Ona 
görə məhz bu sitatı seçdik ki, 
Azərbaycan SSR Ali Sovetinin 
həmin sessiyasında SSRİ-nin 
ömrünün uzadılması məqsədilə 
düşünülmüş referenduma 
hazırlıq işləri müzakirə edilirdi 
və ulu öndər həmin çıxışı ilə 
təkcə Azərbaycan xalqına deyil, 
səsimizi eşidən hər kəsə mesaj 
göndərirdi ki, biz Bakıda 20 
Yanvar faciəsini törətmiş bir 
dövlətin ömrünün uzadılmasına 
heç bir haqla səs verə bilmərik. 
Yəni, ulu öndərin istənilən çıxı-
şı, nitqi və müsahibəsi ümum-
xalq mənafeyinə xidmət edən 
bir dərs idi ki, o dərsin mühüm 
səhifələri bilavasitə 20 Yanvar 
faciəsi ilə bağlıdır. 

Təbii ki, 20 Yanvar 
faciəsinin bizə verdiyi ilk 
dərslə məhz o gün tanış olduq. 
Azərbaycan xalqı anladı ki, 70 il 
inanıb güvəndiyi kommunist re-
jimi elə ilk fürsətdə onun qanını 
axıtmağa hazırdır. İkinci dərsi 
qırğının ertəsi günü – yanvarın 
21-də aldıq. Ulu öndər Heydər 
Əliyevin Azərbaycanın Mosk-
vadakı Daimi Nümayəndəliyinə 
gələrək, Bakı qırğınını ciddi 
şəkildə pisləməsi, Kremlin 

qulağının dibində Mixail 
Qorbaçovu açıq şəkildə ittiham 
etməsi bizi inandırdı ki, milli-
azadlıq mübarizəsinə qalxmış 
Azərbaycan xalqının önündə 
gedə biləcək böyük lideri vardır. 

Bu faciənin bizə verdiyi 
növbəti dərsləri həmin günlər 
respublikamıza rəhbərlik edən 
şəxslərdən aldıq. Ölkənin “bi-
rinci adamı” olan Əbdürrəhman 
Vəzirov Bakıda guruldayan 
tank-top səslərindən qat-qat 
dəhşətli olan ümumxalq eti-
razından necə qorxdusa, heç 
səhəri gözləmədən – gecəykən, 
qaçıb himayədarlarının qoltu-
ğuna sığındı. Xalq anladı ki, hər 
yetəndən rəhbər olmaz. 

Növbəti dərsi Əbdürrəhman 
Vəzirovdan sonra respub-
likamıza göndərilən Ayaz 
Mütəllibovdan və xalq azadlıq 
hərəkatı dalğasında hakimiyyətə 
gələn AXC-Müsavat iqtida-
rından aldıq. Onların siyasi 
fəaliyyəti, daha doğrusu, 
fəaliyyətsizliyi bizim üçün 
həqiqətən dərs oldu. Bu adamlar 
öz əməlləri ilə sübut etdilər ki, 
xalqın önündə getmək kimi 
müqəddəs missiyadan tamamilə 
uzaqdırlar. 

Bakıda törədilmiş 20 
Yanvar qırğını SSRİ-nin digər 
respublikaları və xalqları üçün 
də mühüm əhəmiyyət kəsb 
edən dərs oldu. Hamı gördü 

ki, sovet rəhbərliyi on illər 
boyu ona xidmət etmiş, bütün 
təbii sərvətlərini məhz İttifaq 
dövlətinin qüdrətləndirilməsi 
üçün səfərbər etmiş Azərbaycanı 
bir göz qırpımında qanına qəltan 
etdisə, deməli, digər respublika-
ları və xalqları da həmin aman-
sız aqibət gözləyə bilər. Ona 
görə də bütün müttəfiq respub-
likalarda milli-azadlıq meyilləri 
xalq hərəkatına çevrilməyə 
başladı. 

20 Yanvar faciəsindən 
dərs alan başqa bir adam isə, 
nə qədər qeyri-adi səslənsə də, 
o qırğınların birinci baiskarı, 
Bakıya göndərilən tanklara 
erməni millətindən olan zabit 
və əsgərlərin doldurulması 
ideyasının müəllifi, min illərdən 
bəri Azərbaycan xalqının tarixi 
torpaqları olan Dağlıq Qarabağı 
öz maddi maraqları üzündən 
ermənilərə satmağa razılaşan, 
beynəlxalq aləmdəki erməni 

lobbisinin pulla ələ aldığı xanı-
mının sözündən çıxa bilməyən 
Mixail Qorbaçov olmuşdu. 
Dahi siyasətçi Heydər Əliyevin 
kölgəsindən belə qorxan Mixail 
Qorbaçov ulu öndərin Sov.
İKP və SSRİ rəhbərliyindən 
uzaqlaşmasından dərhal sonra 
Dağlıq Qarabağ münaqişəsini 
körükləmiş və buna etiraz edən 
Azərbaycan xalqını qanına 
qəltan etmək barədə göstəriş 
vermişdi. 

Kütləvi informasiya 
vasitələri yazırlar ki, SSRİ-nin 
ilk və son prezidenti Mixail 
Qorbaçov 20 Yanvar faciəsindən 
çox illər sonra nəşr etdirdiyi 
“Həyat və islahatlar” kitabındakı 
memuarlarında sovet ordusu-
nun 20 yanvarda Bakıya qanlı 
müdaxiləsi barədə mövqeyini 
qeyd edərkən açıq etiraflar 
edib. Qorbaçov öz kitabında 
“20 Yanvar mənə dərs oldu” – 
deyəndə nəyi nəzərdə tuturdu? 

Nəfsinin qurbanı olduğunumu, 
erməni lobbisinin əlində alətə 
çevrildiyinimi, yoxsa SSRİ 
boyda bir “ailəni” idarə edən 
şəxsin öz ailəsini idarə edə 
bilməməsinimi? Hər halda, o, 
öz kitabında etiraf edir ki, “bu 
hadisədən dərs götürdüm”. 

Xalqın qanını içmiş bir 
adamın gec də olsa, “1990-cı 
ilin yanvarında çoxlu sayda 
bakılının həyatı yarımçıq qırıldı. 
Bu ağırdır, çox ağırdır” – deyə 

etiraf etməsi bizim mənəvi 
qələbəmizin göstəricisi idi. 

Bütün hallarda, 1990-
cı ilin 20 Yanvar hadisəsi 
Azərbaycanın azadlığı və ərazi 
bütövlüyü uğrunda mübarizə 
tarixinə qəhrəmanlıq səhifəsi 
kimi daxil olub. Həmin gün 
ölkəmizə qarşı ərazi iddiaları irəli 
sürən Ermənistanın təcavüzkar 
hərəkətlərindən və keçmiş SSRİ 
rəhbərliyinin onlara havadar-
lığından hiddətlənən, Bakının 

küçələrinə və meydanlarına çıxa-
raq, buna öz qəti etirazını bildirən 
geniş xalq kütlələrinə qarşı sovet 
ordusunun döyüş hissələrinin 
yeridilməsi Azərbaycanda misli 
görünməmiş faciəyə gətirib çıxar-
dı.

Ulu öndər Heydər  
Əliyevin 1993-cü ildə 
hakimiyyətə qayıdışından 
sonra 1990-cı ilin Qanlı Yanvar 
faciəsinə dövlət səviyyəsində 
siyasi-hüquqi qiymət verildi.  
“20 Yanvar faciəsinin 4-cü  
ildönümünün keçirilməsi 
haqqında” Azərbaycan Respub-
likası Prezidentinin 5 yanvar 
1994-cü il tarixli fərmanında 
deyilirdi: “Xalqımızın tarixinə 
Qanlı Yanvar faciəsi kimi daxil 
olmuş 1990-cı ilin yanvarın 
20-də Azərbaycan öz azadlığı 
və müstəqilliyi uğrunda ilk 
şəhidlərini vermişdir. Tari-
xin yaddaşına qanla yazılmış 
həmin gündən bizi 4 illik 
zaman məsafəsi ayırır. Təəssüf 
ki, 4 il ərzində 20 Yanvar 
hadisələrinə dövlət səviyyəsində 
lazımi siyasi-hüquqi qiymət 
verilməmişdir”.

Heydər Əliyev şəhidləri 
və şəhid ailələrini heç vaxt 
diqqətdən kənarda qoymur-
du. 20 Yanvar faciəsinin 
bütün ildönümlərində şəxsən 
Şəhidlər xiyabanını ziyarət 
edən ulu öndər, şəhid ailələrinə 
müraciətlə bütün Azərbaycan 
xalqı adından onlara başsağlığı 
verir, problemləri ilə yaxın-
dan maraqlanırdı. Prezident 
bu faciəni böyük bir tarixi 
hadisə kimi qiymətləndirmiş və 
qəhrəman övladlarımızın özünü 
qurban verərək Azərbaycan 
xalqının milli azadlığı üçün, 
Azərbaycanın müstəqilliyi üçün 
yol açdıqlarını demişdir. Ümum-
milli liderimiz Şəhidlər xiya-
banının Azərbaycan xalqı üçün 
ən müqəddəs yer və ən qiymətli 
abidə olduğunu bildirmişdir. O, 
20 Yanvar faciəsini mahiyyət eti-

barı ilə bəşəriyyətə, humanizmə, 
insanlığa qarşı yönəldilmiş ən 
qanlı terror aktlarından biri kimi 
qiymətləndirmişdir. 

Ulu öndərin siyasi kursunu 
uğurla davam etdirən Prezident 
İlham Əliyev də həm 20 Yanvar 
faciəsinin unudulmaması, həm 
də həmin gün şəhid olanların 
ailələrinin və əlil olanların 
sosial-məişət qayğılarını daim 

diqqət mərkəzində saxlayır. 
Prezident İlham Əliyevin hər il 
yanvarın 20-də Şəhidlər xiyaba-
nını ziyarət etməsi, şəhid ailələri 
və əlillərlə görüşməsi həmin 
tarixi günə olan yüksək ehtira-
mın göstəricisidir.

İttifaq MİRZƏBƏYLİ,  
“Xalq qəzeti”

20 Yanvarda sovet rejiminin hərbi, siyasi və mənəvi 
təcavüzünə məruz qalmış Azərbaycan xalqı öz tarixi 
qəhrəmanlıq ənənələrinə sadiq olduğunu bütün  
dünyaya nümayiş etdirdi. Azərbaycanda haqq-ədalətin 
müdafiəsi yolunda canlarından keçmiş Vətən övladları 
Qanlı Yanvarda xalqımızın qəhrəmanlıq salnaməsinə 
parlaq səhifə yazdılar.

İlham ƏLİYEV 
Azərbaycan Respublikasının Prezidenti

İyirminci əsrin 
“20 Yanvar” dərsləri

13.01.2018-ci il tarixə pambıq tədarükünə dair operativ məlumat

Cəmi o cümlədən
12.01.2018-ci il tarixdə

Respublika üzrə cəmi 136413,2 207365,93 36,85
Ağcabədi rayonu 9550,0 20455,04 2,31
Ağdam rayonu 3005,0 6178,93 -
Ağdaş rayonu 3000,0 3697,34 -
Ağsu rayonu 2500,8 2778,66 1,70
Beyləqan rayonu 8550,0 15715,92 0,47
Bərdə rayonu 8518,5 22400,03 7,99
Biləsuvar rayonu 11351,8 24762,37 -
Cəlilabad rayonu 500,0 1000,35 -
Füzuli rayonu 2050,0 2126,38 -
Goranboy rayonu 5000,0 6955,16 2,05
Hacıqabul rayonu 1203,9 992,17 2,71
İmişli rayonu 15641,5 14644,66 9,06
Kürdəmir rayonu 4027,0 4987,13 1,46
Neftçala rayonu 11111,0 9096,54 7,50
Saatlı rayonu 17220,0 25753,49 -
Sabirabad rayonu 15055,0 18158,62 -
Salyan rayonu 7052,4 9275,72 -
Samux rayonu 53,0 46,47 -
Tərtər rayonu 3123,0 8419,86 -
Ucar rayonu 2500,0 2316,93 -
Yevlax şəhəri 2168,0 3413,65 1,50
Zərdab rayonu 3232,3 4190,51 0,10

Rayonlar  Əkin sahəsi, hektar
Pambıq qəbulu məntəqələrinə təhvil verilmişdir, ton

13.01.2018-ci il tarixə pambıq tədarükünə dair operativ məlumat

Mənbə: Azərbaycan Respublikasının Dövlət Statistika Komitəsi

 � Yanvarın 13-dək ölkə üzrə pambıq 
qəbulu məntəqələrinə 207 min 365 ton məhsul 
təhvil verilib. 

Dövlət Statistika Komitəsindən bildiriblər ki, ötən 
gün 36 ton pambıq tədarük olunub.

Hazırda pambıq tədarükü 22 pambıqçılıq rayonun-
dan 11-də davam etdirilir. Pambıq tədarükündə Saatlı 
(25,7 min ton), Biləsuvar (24,7 min ton), Bərdə (22,4 
min ton), Ağcabədi (20,4 min ton) və Sabirabad (18,1 
min ton) rayonları irəlidədir. 

Xatırladaq ki, indiyədək qəbul məntəqələrinə ötən 
mövsümdəkindən 2,3 dəfə çox pambıq təhvil verilib. 

AZƏRTAC pambıq tədarükünə dair yanvarın 13-nə 
olan operativ məlumatı təqdim edir.

Ölkədə pambıq 
tədarükü davam edir

Möhkəm dayan, veteran idmançı!

Bahalaşma 
çoxmu davam 

edəcək?

Neftin qiyməti qalxır


